КОМИ РЕСПУБЛИКАСА АГРОПРОМЫШЛЕННӦЙ КОМПЛЕКС
Коми Республика йылысь»
Республикаса агропромышленнӧй комплекссӧ петкӧдлӧма уна сикас видз-му овмӧс организацияӧн, сёян-юан вӧчысьясӧн, фермер да аспом подсобнӧй овмӧсъясӧн. Комплексӧ пырӧ 276 организация: сиктса да вӧралан-кыйсян овмӧсъяс, чери кыян, сёян-юан вӧчан, стрӧитчан, ремонтно-техническӧй, снабженческӧй, транспортнӧй, заготовительнӧй, вузасян, проектнӧй да мукӧд организация.

2009 воын Коми Республикаса агропромышленнӧй комплекс вӧчис прӧдукциясӧ 12,4 млрд. шайт вылӧ. Вӧчӧм прӧдукциялысь 57% вӧчӧ видз-му овмӧс, 43%-сӧ – сёян-юан промышленносьт.

Видз-му овмӧс
Республикаса олысьяслӧн ӧтувъя лыдысь 24 % олӧ сиктын, та дырйи видз-му овмӧссӧ нуӧдӧны дінмуса 2% олысь. Коми Республикаын тӧдчымӧн уна му ресурс, но видз-му угоддьӧясын видз-му овмӧс тӧдчанлуна муяслӧн пайыс 72%, гӧрӧм муясын – 75%.

Видз-му овмӧс организацияясын да фермер овмӧсъясын ёнджыкасӧ быдтӧны кӧрым культураяс. Йӧзыс ёнджыкасӧ вӧдитӧны картупель. 

Валӧвӧй видз-му овмӧс прӧдукцияын видз-му овмӧс организацияяслӧн пайыс 55%. Видз-му овмӧс организацияясын видзӧны 52% гырысь скӧт, 76% порсь, 78% кӧр, кызвын пӧткасӧ. Найӧ сетӧны 51% йӧв, 99% кольк, яй вылӧ 74% скӧт да пӧтка, 25% град выв пуктас, 6% картупель. Гырысь видз-му овмӧс организацияяс сетӧны медся уна йӧв, яй, град выв пуктас да кольк.

Республикаын уджалӧ чипан видзан куим фабрика: «Чипан видзан Зеленечса фабрика» ВАК, «Чипан видзан Сыктывкарса фабрика» ИКК – «Сыктывдін» муниципальнӧй районын, «Интаса» чипан видзан фабрика» ВАК – «Инта» кар кытшын.

Уна йӧв сетысь мӧсъяссӧ видзӧны татшӧм видз-му овмӧс организацияясын: «Ухта-97» племхоз ИКК, «Изьвайыв-97» племхоз ИКК (Ухта к.), «Лунвыв» ВАК (Луздор район), «Пригороднӧй» ВАК (Сыктывкар), «Паль» СПК (Сыктывдін район). Найӧ сетӧны став видз-му овмӧс организацияясӧн сетӧм йӧлысь 37%.

Видз-му овмӧс организацияясӧн пӧдса муын быдтӧм град выв пуктаслысь 96 % гӧгӧр быдтӧ «Пригороднӧй» ВАК (Сыктывкар) тепличнӧй комплекс.

Кӧр видзан овмӧсъяс меститчӧмаӧсь Воркута, Инта да Усинск каръяс дорын.

Коми Республикаын уджалӧ 270 крестьянин (фермер) овмӧс. Налӧн пайыс валӧвӧй видз-му овмӧс производствоын 3%. Унджык фермерыс уджалӧны сы могысь, медым могмӧдӧны асьнысӧ сёян-юанӧн, быдтӧны мыйтакӧ картупель, сетӧны яй да йӧв. Республиканскӧй рынок вылӧ йӧв сетан ӧтувъя ыдждаын йӧзсянь да крестьянин овмӧсъяссянь йӧв сетан удельнӧй сьӧктаыс лоӧ 16%, яй вылӧ скӧтыс – 37% (пӧтка яй артавтӧг). 

210 сюрс гӧгӧр аскотыр нуӧдӧны аспом подсобнӧй овмӧс, вӧдитӧны сад да град выв пуктас. Найӧ сетӧны валӧвӧй видз-му овмӧс прӧдукциялысь 42%; йӧзлӧн овмӧсъясын вӧчӧны 23% яй, 43% йӧв, 92% картупель, 75% град выв пуктас. Аспом подсобнӧй овмӧсъясын видзӧны гырысь скӧт юр лыдысь 41% (сы лыдын 43% мӧс), 14% порсь, 21% кӧр юр лыд.

Республикаын сёян-юан ресурсыс ас тшӧт весьтӧ артмӧ картупель серти 98,3% вылӧ, град выв пуктас серти – 24% вылӧ, кольк да колькысь прӧдукция серти – 67,8% вылӧ, йӧв да йӧла сёян серти – 28,2% вылӧ, яй да яя сёян серти – 26,8% вылӧ.

Климат вӧсна республика оз могмӧд асьсӧ ас тшӧт весьтӧ став колана сёян-юанӧн. Республикаса олысьясӧс могмӧдӧм вылӧ мыйтакӧ видз-му овмӧс прӧдукция да мукӧд сёян-юан вайӧны мукӧд дінмуысь. 

Сёян-юан вӧчӧм
Обработайтан производствоын сёян-юанлӧн пайыс, юанторъяс пыртӧмӧн, лоӧ 6,5%. Республикаын, нянь да мукӧд пӧжас кындзи, вӧчӧны юмовторъяс да макарон, майонез, минеральнӧй ва, алкогольтӧм да алкоголя юанторъяс, переработайтӧны йӧв да яй.

Сёян-юан вӧчысь медшӧр организацияясыс уджалӧны Сыктывкарын, Воркутаын да Ухтаын.

Нянь пӧжалан производствоӧ пырӧны республикаса каръясын да районса шӧринъясын 14 гырысь да шӧркодь нянь пӧжалан завод, потребкооперациялӧн нянь пӧжалан пекарняяс да аспом посни пекарняяс. Медся гырысь лыдын – «Сыктывкархлеб» ВАК, «Воркутаса нянь пӧжалан комбинат» МӦП да «Ухтаса нянь пӧжалан комбинат» МӦП. Республикаын коймӧд пайсьыс унджык няньсӧ пӧжалӧны Сыктывкарын.

Макарон вӧчӧны нянь пӧжалан комбинатъяслӧн цехъясын. Медшӧр вӧчысьнас лоӧ «Печораса хлебомакароннӧй комбинат» ВАК.

Юмовторъяссӧ вӧчӧны Сыктывкарын «Юбилейнӧй» кондитерскӧй фабрика» ВАК да сёян-юан промышленносьт организацияясын кондитерскӧй цехъяс.

Яя сёян медшӧр вӧчысьясӧн лоӧны «Чипан видзан Зеленечса фабрика» ВАК (Сыктывдін район), «Сыктывкарса яй комбинат» ИКК (Сыктывкар) да «Яй переработайтан Ухтаса комбинат» ИКК.

Джынсьыс унджык йӧвсӧ видз-му овмӧс организацияяс переработайтӧны асланыс цехъясын. Йӧв промышленносьтлӧн медся гырысь организацияяс: «Сыктывкарса» йӧв завод» ВАК (Сыктывкар) да «Воркутаса йӧв завод» ВАК (Воркута). Унджык йӧв прӧдукциясӧ вӧчӧны Сыктывкарса (60%) да Ухтаса (22%) организацияяс.

Коми Республикаын ликёр да водка вӧчысьӧн (30 сикас прӧдукцияӧдз) лоӧ «Сыктывкарса ликёро-водочнӧй завод» ВАК. Сур вӧчысьяс – «Сыктывкарпиво» ВАК (Сыктывкар) да «Нянь пӧжалан комбинат» ВАК (Усинск к.).

